
Meeqqat atuarfianni nukarlerni ilitsoqqussaralugu oqaatsit kisiisa atorlugit 

atuartitsisalernermi pitsaaqutigisinnaasai pitsaanngequtigisinnaasalu pillugit, 

Naalakkersuisut misissueqqullugit peqquneqarnissaannik Inatsisartut 

aaliangiiffigisassaatut siunnersuut. Tamatumani ilitsoqqussaralugu oqaatsit danskisut 

kalaallisullu oqaatsit pineqarput, misissuinermilu angusat UPA2018 sioqqullugu 

Inatsisartunut saqqummiunneqareersimassapput.    

(Inatsisartuni ilaasortaq Peter Olsen, Inuit Ataqatigiit) 

 

 

Akissuteqaat 

(Ilinniartitaanermut, Kultureqarnermut, Ilisimatusarnermut Ilageeqarnermullu 

Naalakkersuisoq) 

 

 

Siullermeerneqarnera 

 

Naalakkersuisut Inatsisartuni ilaasortaq Peter Olsen, Inuit Ataqatigiit, qutsavigaat 

siunnersuuteqarmat Naalakkersuisut misissussagaat ilitsoqqussaralugit oqaatsit 

kalaallisuujusut danskisuujusullu kisiisa nukarlerni atuartitsissutigineqartarsinnaanerisa 

pitsaaqutigisinnaasaat ajoqqutigisinnaassaallu. 

 

Naalakkersuisut ilisimatitsissutigissavaat immikkut ilisimasalinnik nunanit 

assigiinngitsuneersunik inuttaqartumik meeqqat atuarfianni siunissami oqaatsinik 

atuartitsinermut innersuussusiortussamik suleqatigiissitaliortoqareersimanera.  

Suleqatigiissitap suliassaasa nassuiarneqarnerani takuneqarsinnaavoq qulaajaaneq, 

allaaserinninneq, misissueqqissaarnerlu ilaatigut makkununnga tunngassasoq: 

 

• ”oqaatsini killiffik imminnullu ataneri 

• oqaatsinik maannakkut tulleriinnilersuinerup ilinniartitaanermi periusissiami 

pingaaruteqassusia 

• tulleriiaarinerup allanngortinneqarnerata sunik periarfissaqarneranik unammilligassanillu 

nalilersuineq, tassunga ilanngullugit ilinniartitsinermut assigiinngitsunut atatillugu, allanullu 

atatillugu, oqaatsinik atuiffiit tunngavigalugit 

• oqaatsinik atuartitsinerup pitsaassusaanik nalilersuineq 

• nunani allani suli atualinngitsunik meeqqallu atuarfianni oqaatsinik atuartitsisarnernut 

sanilliussineq, tassunga ilanngullugu pingaartumik nunanut marlunnik oqaaseqarfiusunut 

sanilliullugu.” 

 

Naalakkersuisut nalilerpaat, aalajangiiffigisassatut siunnersuutip imarisai immikkut 

ilisimasalinnut suliakkiissutigineqareersimasut, tamannalu toqqammavigalugu siunnersuut 

itigartitsissutigineqassasoq inassutigalugu. Naggataatigut ilisimatitsissutigineqassaaq, 

immikkut ilisimasallit pilersaarutigimmassuk siunnersuutiginiakkatik pillugit 2018-ip 

aallartisimatsiarnerani nalunaarusiaminnik saqqummiussiumaarlutik.   

 


